
[SALUTASI AKAN DIKEMASKINI] 

 

Salam Sejahtera  dan Salam Malaysia MADANI  

 

1. YBhg. Datuk Wira Anis Rizana Binti Mohd Zainudin 

    Ketua Setiausaha, ​
    Kementerian Sumber Asli dan Kelestarian Alam (NRES)           

                   

2. YBhg. Datuk Nor Yahati binti Awang 

    Timbalan Ketua Setiausaha (Kelestarian Alam), NRES​
 

3. YBhg. Dato’ Muhammad Ammir bin Haron, 

    Setiausaha Bahagian Kanan (Pengurusan), NRES 

 

4. Ketua - ketua Jabatan dan Agensi 

 

5. Pegawai-pegawai Kanan 

 

6. Rakan-rakan media 

 

7. Warga Kampung Dalit Gana dan masyarakat Sook yang 
saya kasihi sekalian. 

 

 



 
PENDAHULUAN 
 
1.​ Terlebih dahulu, saya ingin merakamkan setinggi-tinggi penghargaan 

dan ucapan terima kasih kepada seluruh masyarakat Kampung Dalit 

Gana serta kawasan sekitar Mukim Sook atas sambutan yang amat 

hangat dan luar biasa terhadap penganjuran Karnival Alam Kita 
Peringkat Negeri Sabah Tahun 2026. 

 

2.​ Saya berasa amat berbesar hati dan gembira dapat hadir bersama 

seluruh warga komuniti pada pagi ini dalam suasana yang cukup 

meriah, harmoni, serta sarat dengan semangat kebersamaan. 

 

3.​ Untuk makluman hadirin sekalian, penganjuran Karnival Alam Kita ini 

merupakan satu inisiatif strategik Kementerian Sumber Asli dan 

Kelestarian Alam (NRES) bagi membudayakan amalan kelestarian 

serta pengurusan sumber asli yang mampan. Sesungguhnya, 

penglibatan aktif serta sokongan padu daripada masyarakat setempat 

menjadi petunjuk utama keberhasilan program ini. 

 

4.​ Penganjuran karnival ini bukan sekadar sebuah aktiviti 

kemasyarakatan biasa, sebaliknya mendukung agenda yang jauh, 

lebih besar. Ia bermatlamat untuk menyemai kesedaran, memupuk 

kefahaman serta memperkasakan iltizam rakyat terhadap kepentingan 

pemeliharaan alam sekitar dan pengurusan sumber asli secara 

mampan demi kesejahteraan generasi akan datang. 

 

  

 

 



 

5.​ Pada masa yang sama, karnival ini berfungsi sebagai platform mesra 

rakyat bagi NRES untuk turun padang menyampaikan maklumat, 

inisiatif, dan perkhidmatan Kerajaan secara terus kepada akar umbi. 

Sebagai serampang dua mata, Kementerian, Jabatan, dan Agensi 

yang lain turut dilibatkan menerusi kolaborasi strategik bagi 

memastikan penyampaian perkhidmatan kepada rakyat khususnya 

masyarakat di luar bandar dapat dilaksanakan selaras dengan prinsip 

“whole of government”. 

                        
ALAM SEKITAR DEKAT DENGAN KEHIDUPAN KITA 
 
Tuan-tuan dan puan-puan yang dihormati,       
 
6.​ Sabah merupakan sebuah negeri yang amat istimewa kerana memiliki 

kekayaan alam semula jadi, kepelbagaian biologi, keindahan hutan 

serta sumber asli yang bernilai tinggi. Namun, anugerah yang 

diberikan tuhan ini hadir bersama tanggungjawab yang besar. Kita 

memikul amanah untuk memastikan keindahan alam sekitar yang kita 

nikmati pada hari ini dapat diwariskan kepada generasi akan datang. 

 

7.​ Hakikatnya, perubahan iklim yang dinamik memberi impak secara 

langsung kepada kehidupan harian kita. Misalnya, negara kita pada 

ketika ini sedang memasuki fasa permulaan fenomena El-Nino yang 

menyebabkan cuaca kering dan panas. Apabila suhu semakin 

meningkat, sumber air mula terjejas, dan kebakaran hutan mudah 

berlaku. Masalah jerebu mula dirasai oleh segenap lapisan 

masyarakat. Anak-anak terpaksa mengehadkan aktiviti di luar rumah 

akibat kemerosotan kualiti udara. Warga emas dan golongan rentan 

 



berdepan ancaman kesihatan. Manakala golongan para petani pula 

mungkin terjejas  akibat penurunan hasil tuaian. 

 

8.​ Sehubungan dengan itu, isu perubahan iklim bukan lagi sekadar 

perbahasan di pentas antarabangsa semata-mata. Ia merupakan 

realiti yang amat dekat dengan kehidupan seharian kita yang 

merangkumi aspek kesihatan, keterjaminan bekalan air dan makanan, 

serta kesejahteraan sesebuah keluarga. Begitu juga halnya dengan 

isu jerebu. Kita perlu memahami bahawa menikmati kualiti udara yang 

bersih dan sihat merupakan hak hakiki setiap individu untuk hidup 

dalam persekitaran yang selamat. 

 

9.​ Kementerian Sumber Asli dan Kelestarian Alam menerusi Jabatan 

Meteorologi Malaysia (MET) dan Jabatan Alam Sekitar (JAS) sentiasa 

memantau dan memaklumkan status semasa Indeks Pencemaran 

Udara (IPU) kepada rakyat. Pihak Kementerian juga bekerjasama 

dengan negara-negara jiran menerusi kerangka ASEAN bagi 

membendung masalah jerebu yang kini merentas sempadan 

antarabangsa. 

 

10.​ Justeru, saya ingin menyeru seluruh masyarakat Sook agar 

membudayakan kepekaan terhadap maklumat cuaca, kualiti udara, 

dan isu alam sekitar dalam kehidupan seharian. Maklumat yang tepat 

membolehkan kita membuat pertimbangan serta keputusan yang lebih 

baik demi keselamatan diri dan keluarga tercinta. Masyarakat juga 

dituntut untuk memainkan peranan aktif dengan mengelakkan amalan 

pembakaran terbuka atau lain-lain tindakan yang boleh memberi 

kesan mudarat kepada alam sekitar.   

 

 



 
KARNIVAL ALAM KITA, KERAJAAN DEKAT DENGAN RAKYAT 
 
11.​ Karnival Alam Kita pada hari ini merupakan satu pendekatan inklusif 

yang amat berkesan khususnya dalam penyampaian mesej dan 

wacana kelestarian alam sekitar secara lebih santai, mesra, dan 

berkesan kepada seluruh lapisan masyarakat.  

 

12.​ Program yang dirangka ini merupakan platform khusus yang harus 

dimanfaatkan oleh para pengunjung bukan sahaja bagi mengumpul 

maklumat berharga, malah berinteraksi secara terus dengan para 

pegawai daripada pelbagai Jabatan dan Agensi Kerajaan berkaitan. 

 

13.​ Saya difahamkan, selain perkhidmatan Jabatan/ Agensi di bawah 

NRES, terdapat juga pelbagai perkhidmatan rentas Kementerian yang 

disediakan khusus buat warga tempatan pada hari ini. Ini antara lain 

merangkumi: 
 

●​ agihan anak pokok secara percuma; 

●​ pameran trofi hidupan liar; 

●​ advokasi pengurusan sumber mineral dan bencana geologi; 

●​ demonstrasi alat cerapan pengukuran; 

●​ Program Jualan Rahmah MADANI; 

●​ perkhidmatan kitar semula e-waste dan minyak masak terpakai; 

●​ perkhidmatan perbankan bergerak; dan  

●​ pendaftaran sistem pengenalan diri kebangsaan (MyDigital ID).  

 

14.​ Kepelbagaian pengisian ini jelas membuktikan iltizam berterusan 

Kerajaan yang sentiasa proaktif memasyarakatkan perkhidmatan 

 



awam dan membawa pelbagai kemudahan secara terus ke pintu 

rumah komuniti. 

 

15.​ Inilah cerminan kepada gagasan Malaysia MADANI yang menuntut 

Kerajaan yang sentiasa berjiwa rakyat, peka terhadap keperluan akar 

umbi, dan memastikan hasil serta manfaat perkhidmatan awam dapat 

dinikmati secara saksama oleh segenap lapisan masyarakat. Program 

pada hari ini bersesuaian dengan tema Sambutan Bulan Kebangsaan 

dan Hari Malaysia Tahun 2026 iaitu, “Malaysia MADANI, 

Kesejahteraan Dinikmati”. 

                                        
SEMANGAT KOMUNITI DAN ALAM SEKITAR 
 
Warga Kampung Dalit Gana dan masyarakat Sook yang saya kasihi 
sekalian. 
 
16.​ Saya ingin menzahirkan setinggi-tinggi penghargaan dan syabas 

kepada seluruh jawatankuasa serta semua pihak yang telah 

bertungkus-lumus menjayakan penganjuran Sukan Rakyat sepanjang 

karnival ini berlangsung. 

 

17.​ Syabas saya ucapkan atas penganjuran pelbagai acara yang bukan 

sahaja meriah dan menghiburkan, malah sarat dengan nilai kesukanan 

dan kebersamaan daripada kejohanan futsal, bola tampar, tarik tali, 

seni tradisional menyumpit atau monopuk, gusti lengan, sehinggalah 

acara santai seperti pancing botol, tiup belon dan pertandingan 

mewarna bagi anak-anak kecil. 

 

 



18.​ Pada pandangan saya, inilah tiang seri dan kekuatan hakiki program 

kemasyarakatan seperti ini. Kita berupaya menghimpunkan segenap 

lapisan rakyat pelbagai peringkat usia dalam satu wadah; saling 

bermesra, memperkukuh silaturahim, serta memupuk semangat 

kekitaan yang murni. 

 

19.​ Saya cukup yakin dan percaya bahawa semangat kebersamaan ini 

berupaya disuntik ke dalam wacana pemeliharaan alam sekitar. Usaha 

melestarikan alam memerlukan iltizam berpasukan yang padu kerana 

sesungguhnya Kerajaan tidak berupaya bergerak sendirian tanpa 

dorongan dan sokongan padu daripada masyarakat. 

 

20.​ Sememangnya, sesuatu program kemasyarakatan tidak akan lengkap 

tanpa amalan gotong-royong dan kehangatan Kenduri Rakyat. Saya 

amat terharu serta menghargai komitmen warga tempatan yang saling 

bahu-membahu menjayakan Kenduri Rakyat dalam suasana yang 

penuh keharmonian dan muhibah. Semangat perpaduan ini 

bertepatan dengan Sambutan Bulan Kebangsaan serta ulang tahun 

kemerdekaan yang ke-69 yang akan kita raikan pada tanggal 31 Ogos 

2026.  

 

21.​ Dalam konteks kelestarian alam sekitar, falsafah bergotong-royong ini 

membawa peranan yang amat penting. Agenda pemeliharaan alam 

sebenarnya bermula daripada langkah mudah di peringkat komuniti 

seperti membudayakan amalan kebersihan, mengurus sisa secara 

berhemah, memelihara kawasan persekitaran serta membendung 

sebarang bentuk pencemaran. 

 

 



22.​ Saya berharap kehangatan dan semangat kebersamaan yang terjalin 

sepanjang Karnival Alam Kita ini tidak terhenti apabila tirai program 

dilabuhkan kelak. Sebaliknya, jadikanlah ia sebagai titik tolak kepada 

sebuah gerakan komuniti yang lebih utuh demi melestarikan alam 

sekitar serta khazanah sumber asli di kawasan masing-masing. 

                                                           
PERUBAHAN IKLIM DAN PERANAN MASYARAKAT SOOK 
 
Hadirin sekalian,  
 
23.​ Menterjemahkan tindakan iklim di peringkat komuniti sebenarnya 

bukanlah sesuatu yang mustahil atau rumit. Amalan asas seperti 

menanam pokok, memelihara kebersihan sungai, membendung 

pembaziran, mengurus sisa secara sistematik, serta memelihara 

kawasan hutan dan hidupan liar merupakan komponen serta tindakan 

yang amat signifikan. 

 

24.​ Apabila kita berusaha memelihara hutan, kita secara langsung 

mengekalkan tadahan sumber air dan biodiversiti. Apabila kita 

menjaga kebersihan sungai, kita menjamin sumber air bersih dan 

tahap kesihatan awam. Apabila kita mengurangkan pencemaran, kita 

membina persekitaran yang lebih sihat dan kondusif untuk generasi 

keluarga kita. 

 

25.​ Oleh yang demikian, saya amat berharap agar seluruh masyarakat di 

kawasan Sook khususnya di Kampung Dalit Gana dapat 

bersama-sama menggalas tanggungjawab menjaga kelestarian alam 

demi menjamin masa depan dan kesejahteraan anak-anak kita pada 

masa akan datang.      

 



                                                   
PENGHARGAAN 
 
Hadirin sekalian,         
 
26.​ Saya ingin mengambil kesempatan ini untuk merakamkan 

setinggi-tinggi penghargaan dan ucapan terima kasih kepada seluruh 

pihak yang telah bertungkus-lumus menjayakan penganjuran Karnival 

Alam Kita Sabah Tahun 2026. Setinggi-tinggi apresiasi dizahirkan 

khusus kepada pihak Kerajaan Negeri Sabah, agensi-agensi 

Persekutuan dan Negeri, Jabatan-Jabatan di bawah NRES, 

kepimpinan masyarakat setempat, urus setia, para sukarelawan, serta 

seluruh warga Kampung Dalit Gana dan kawasan sekitarnya. 

 

27.​ Saya juga menzahirkan penghargaan mendalam atas komitmen dan 

penglibatan berterusan Jabatan serta Agensi seperti Jabatan Ukur dan 

Pemetaan Malaysia (JUPEM), Jabatan Alam Sekitar (JAS), Jabatan 

Meteorologi Malaysia (MET), Jabatan Mineral dan Geosains (JMG), 

Jabatan Ketua Pengarah Tanah dan Galian (JKPTG), Jabatan 

Perhutanan Negeri Sabah, Jabatan Hidupan Liar Sabah, serta 

pelbagai pihak yang menyumbangkan kepakaran dan perkhidmatan 

sepanjang karnival ini berlangsung. 

 

28.​ Ucapan terima kasih dan penghargaan tidak terhingga juga ditujukan 

kepada rakan-rakan strategik yang menjayakan Program Jualan 

Rahmah MADANI, penyedia perkhidmatan perbankan bergerak, serta 

semua pihak yang terlibat secara langsung dalam koordinasi bantuan 

dan pengagihan bakul makanan kepada komuniti setempat. 

 



29.​ Sesungguhnya, sumbangan dan ikhtiar murni ini amat berharga serta 

mencerminkan iltizam Kerajaan untuk memastikan setiap manfaat 

pembangunan dan keberkesanan perkhidmatan awam dapat dirasai 

secara terus oleh segenap lapisan rakyat. 

 
PENUTUP 
 
Tuan-tuan dan Puan-puan sekalian, 
 
30.​ Khusus buat warga Sook, saya ingin menegaskan iltizam Kementerian 

Sumber Asli dan Kelestarian Alam (NRES) untuk sentiasa memastikan 

wacana alam sekitar tidak hanya terhad di Putrajaya atau di peringkat 

penggubalan dasar semata-mata, sebaliknya diterjemahkan secara 

nyata menerusi tindakan serta manfaat yang dapat dirasai terus di 

peringkat akar umbi. 

 

31.​ Saya amat berharap agar platform seperti Karnival Alam Kita ini terus 

diperkasa sebagai wadah untuk mendekatkan Kementerian dan 

Agensi Kerajaan dengan rakyat; menyampaikan maklumat, 

menyediakan perkhidmatan, serta memupuk kesedaran kolektif 

terhadap kepentingan kelestarian alam sekitar dan sumber asli 

negara. 

 

32.​ Ayuhlah kita bawa pulang kehangatan dan semangat Karnival Alam 

Kita ini untuk dihayati serta diterjemahkan dalam amalan seharian. 

Bersandarkan aspirasi Malaysia MADANI, marilah kita mengukuhkan 

ikatan kerjasama demi membina masyarakat yang sejahtera, 

persekitaran yang terpelihara, dan negara yang lestari buat generasi 

masa hadapan. 

 



 

33.​ Akhir kata, saya mendoakan kesejahteraan dan selamat maju jaya 

kepada seluruh masyarakat Kampung Dalit Gana serta seluruh warga 

Sook. Dengan itu, saya dengan sukacitanya merasmikan Majlis 
Penutupan Karnival Alam Kita Peringkat Negeri Sabah 
Tahun 2026. 

 

Sekian, terima kasih. 

 


